
БЕЛАРУСКIЯ АКАДЭМIЧНЫЯ НАРОДНЫЯ МУЗЫЧНЫЯ 
IНСТРУМЕНТЫ Ў IНСТРУМЕНТАЛЬНАЙ КУЛЬТУРЫ 
I МАСТАЦТВЕ: МУЗЫЧНАЯ ЭСТЭТЫКА I СОЦЫУМ 

 
Упершыню даследуюцца месца i роля беларускiх акадэмiчных народных iнструментаў 

у сiстэме культуры ў шматлiкiх сацыяльна-культурных узаемасувязях, асэнсоўваюцца 
гiстарычныя перадумовы ў змене сацыяльнага статусу народных iнструментаў i 
музычнай сiмволiкi ў культуры i мастацтве. Вызначаецца спецыфiка акадэмiчных 
народных iнструментаў у сiстэме культуры. Аналiзуюцца іх змястоўныя 
характарыстыкi, гукавы iнструментальны комплекс, гукаiдэал iнструментаў i тэмбр як 
“этнiчны код” у нацыянальнай культуры i мастацтве. 

 
ХХ ст. адметнае росквiтам народнай iнструментальнай культуры, адраджэннем 

старажытных iнструментаў, iх уплывам на працэс сацыяльнай i этнiчнай iдэнтыфiкацыi ў 
грамадстве, культуры i мастацтве.  

Актуальнасць даследавання беларускiх народных акадэмiчных iнструментаў 
увасобiлася ў наступным: укараненнi ў выканальнiцкую практыку мадыфiкаваных 
беларускiх народных акадэмiчных iнструментаў; росквiце творчай дзейнасцi 
традыцыйных i прафесiйных майстроў i музыкантаў; стварэннi прафесiйных i 
самадзейных фальклорных калектываў, сеткi навучальных i культурна-асветных устаноў; 
развiццi жанру народна-аркестравай музыкi; уплыве нацыянальных тэмбраў iнструментаў 
на фармiраванне аркестравага стылю музыкi беларускiх кампазiтараў.  

ХХ ст. акрэслiла новую эру ў эвалюцыi народнай iнструментальнай культуры, якая 
вызначылася засваеннем еўрапейскага вопыту ў культуры i мастацтве, што знайшло сваѐ 
ўвасабленне ў мадыфiкацыi беларускiх народных iнструментаў. “У канцы стагоддзя 
адбываецца змена акцэнтаў у засваеннi народных традыцый у бок спасцiжэння 
нацыянальных вытокаў” [11, с. 5]. Асаблiвасцi функцыянавання акадэмiчных народных 
iнструментаў у сiстэме музычнай акадэмiчнай культуры паўплывалi на фармiраванне 
новых эстэтычных крытэрыяў, гукаiдэалу акадэмiчных народных iнструментаў.  

Эвалюцыйныя працэсы ў народнай iнструментальнай культуры былi прадвызначаны 
ўсiм папярэднiм гiсторыка-культурным развiццѐм. У нетрах аднаго гiстарычнага перыяду 
фармiравалiся перадумовы новых кiрункаў у музычнай культуры i мастацтве. Па меры 
ўзмацнення кантактаў двух тыпаў культур (акадэмiчнай i традыцыйнай) адбываюцца 
працэсы iнтанацыйных пераўтварэнняў. Стылявое абагачэнне прафесiйнай аркестравай 
музыкi “фальклорным каларытам” было ў значнай ступенi абумоўлена ўкараненнем у 
музычную культуру беларускiх акадэмiчных iнструментаў, што ўвасобiлi сабой 
“iнтуiтыўнае цi асэнсаванае нацыянальнае самазахаванне культуры” [1, с . 51].  

Усе гэтыя з’явы сведчаць аб тым, што ў культурнай прасторы ХХ ст. сфармiраваўся 
новы пласт – акадэмiчная народная iнструментальная культура. Вызначальнымi 
крытэрыямi выступаюць акадэмiчныя беларускiя народныя iнструменты, што кадзiруюць 
тып культуры, нацыянальныя рысы музычнага мастацтва i iснуюць самастойна адносна 
традыцыйнай культуры.  

 Мэта артыкула – прааналiзаваць спецыфiку беларускiх акадэмiчных народных 
iнструментаў на сацыяльным, культуралагiчным i музычна-стылявым узроўнях. Намi 
ставяцца наступныя задачы: 

1) вызначыць месца i ролю мадыфiкаваных народных iнструментаў у сiстэме культуры 
i мастацтва; 

2) сфармуляваць эстэтычныя крытэрыi гукаiдэалу, адзначыць спецыфiку гукавога iн-
струментальнага комплексу, змястоўныя характарыстыкi акадэмiчных народных 
iнструментаў; 

 3) прааналiзаваць эксперымент па рэалiзацыi гукаiдэалу акадэмiчных народных 
iнструментаў ва ўмовах аркестравага выканаўства. 

Фармiраванне нацыянальнай адметнасцi беларускiх народных iнструментаў у 
музычнай культуры ХХ ст. адбывалася ў кантэксце сацыяльна-палiтычных i гiсторыка-

культурных працэсаў. За гэты перыяд у аркестравай культуры сфармiравалiся 
тыпалагiчныя з’явы i яўныя рысы фальклорнай стылiстыкi. Гэта ўвасобiлася ў тэмбрах 
акадэмiчных народных iнструментаў як “этнiчных гукавых кодах”, што працягваюць 
знешнiя сувязi з сучаснай традыцыйнай культурай. На думку нямецкага даследчыка          
К. Рэнігарда, народны iнструмент “можа даць ключ да разумення стылю народа” [цыт. па: 
9, с. 5]. 

Так, у канцы ХХ ст. адбыўся новы вiток у засваеннi старажытных народных 
iнструментаў i музыкi, спасцiжэннi нацыянальных вытокаў. Гэта стварыла падставы для 
сiстэмнага аналiзу тыпалагiчных з’яў у сучаснай культуры Беларусi.  

Культура кожнага народа этнiчна запраграмiравана. Народныя акадэмiчныя музычныя 
iнструменты з’яўляюцца этнiчна асэнсаванымi “знакамi”, што адлюстроўваюць адпаведны 
этап развiцця этнасу як культурнай супольнасцi, кадзiруюць з’явы фалькларызму ў 
сучаснай культуры. Народны музычны інструмент з'ўляецца цэнтральным элементам 
народнай інструментальнай акадэмічнай культуры, што складае неад'емную частку 
цэласнай поліэлементнай сістэмы нацыянальнай музычнай культуры. Усе яе ўзроўні 
знаходзяцца паміж сабой у цесных узаемасувязях. Характар узаемадзеяння дакладна 
рэгламентаваны тыпам культуры (традыцыйнай ці акадэмічнай). Пераемнасць 
увасабляецца ў форме захавання і перадачы традыцый (вусна ці пісьмова), эстэтычных 
iдэалах, выканаўстве на народных iнструментах, якія ажыццяўляюць сувязь культуры з 
музычным мастацтвам. Акадэмiчныя народныя iнструменты ўвасабляюць сабой прадукт 
новай фармацыi ў развiццi народнай iнструментальнай культуры i мастацтва, што 
працягваюць знешнiя сувязi з сучаснай традыцыйнай культурай. “Па меры развiцця 
фалькларызму адбываецца працэс iнтанацыйных пераўтварэнняў” [11, с. 5]. 

Гэтыя з’явы спрыялi адраджэнню духоўных каштоўнасцей народа ў непарыўнай сувязi 
з традыцыямi. Па словах расійскага інструментазнаўца І. Маціеўскага, музычныя 
інструменты ўдзельнічаюць у працэсе музычнага развіцця культуры і традыцый. 
“Музычныя інструменты ў гэтым сэнсе з’яўляюцца своеасаблівымі помнікамі, што 
фіксуюць традыцыйную беспісьмовую музыку” [6, с. 13]. Ён падкрэслівае, што “эвалюцыя 
музычнага мыслення, зараджэнне і развіццѐ новых формаў функцыянавання інструментаў 
з’яўляюцца прычынай змяненняў, якія адбываюцца: удасканаленне, рэканструкцыя 
традыцыйных інструментаў і з’яўленне новых” [6,        с. 14]. 

Відавочна, што акадэмічныя народныя інструменты ўвасобілі не толькі новую 
эстэтыку, але і новыя ідэі, і новае светаадчуванне народа. “Для шырокага кола еўрапейскiх 
культур галоўным матывам звароту да фальклору стала палiтычная запатрабаванасць 
нацыянальнага самаўвасаблення, абумоўленага нацыянальна-адраджэнчымі працэсамi, 
актывiзацыяй нацыянальна-вызваленчай барацьбы этнасаў, у рамках якой фалькларызм 
набывае значэнне палiтычнай акцыi“ [1, с. 30]. Новы сацыяльны строй грамадства пасля 
рэвалюцыi 1917 г. вызначыў новы тып культуры i мастацтва, што спрыяла фармiраванню 
новага стылю ў народнай iнструментальнай культуры. “Змена музычнага сiмвала (як i 
iншых сiмвалаў) звязана з сацыяльна-палiтычнымi пераменамi, мастацкiмi кiрункамi ў 
культуры” [11, с. 20]. Акадэмiчныя народныя iнструменты ў ХХ ст. сталi музычнымi 
сiмваламi ў нацыянальнай культуры, крынiцай стылявога аднаўлення ў музыцы. “Стыль 
гэта не толькi сукупнасць тых цi iншых фармальных прымет, не толькi iдэалогiя, што 
вызначае гэтыя фармальныя прыметы, але i тое палажэнне, што дадзены стыль займае ў 
мастацтве i гiсторыi мастацтва” [5, с. 187]. Акадэмiчныя народныя iнструменты занялi 
ганаровае месца ў жыццi народа, сталi “этнiчнымi кодамi” ў музычным мастацтве 
рэспублiкi. У працэсе гiстарычнага развiцця пашыралася палiтра нацыянальных гукавых 
сiмвалаў – ад цымбалаў да траiстай музыкi.  

“З’яўленне на грамадска-культурнай арэне новых музычных сiмвалаў вызначаецца 
сацыяльна-культурнымi i палiтычнымi ўмовамi ў грамадстве i культуры. У сацыяльным 
жыццi – зместам нацыянальнай iдэi, яе сувяззю (цi разрывам) з нацыянальнымi вытокамi. 
У культурным жыццi – мастацкiмi кiрункамi, музычнымi тэндэнцыямi” [11, с. 22]. Новы 
сацыяльны статус народных iнструментаў непарыўна злучаны з новымi эстэтычнымi iдэа-
ламi. У вынiку з’явiлiся мадыфiкаваныя народныя iнструменты. “Сiмвал ўвасабляецца 
праз тэмбр iнструмента i звязаны з музыкай свайго часу” [11, с. 22]. Гэтыя з’явы 
адрадзiлiся ў новых жанрах: музыка для белару-скага акадэмiчнага народнага аркестра, 

творы для цымбалаў i фальклорных ансамбляў, iнструментальных капэл тыпу траiстай 
музыкi. 

“Кожнаму тыпу культуры адпавядаюць разнастайныя тыпы меласу, рытмiкi, формы, 
ладагукарадных сiстэм, iнструментарыя” [8, с. 397]. Гэта ўплывае на музычна-стылявую 
спецыфiку і ўвасабляецца ў гукаiдэале акадэмiчных народных iнструментаў, 
выканальнiцкай стылiстыцы, музычных характарыстыках элементаў гуку. “Музычны гук 
– “найменшы структурны элемент музычнага твора” [8, с. 200]. Музычныя элементы гуку 
народных iнструментаў (вышыня, гучнасць, тэмбр i iнш.) утвараюць гукавы 
iнструментальны комплекс (ГIК)), што кадзiруе якасныя характарыстыкi 
iнструментальнага тэмбру, каларыту, яго акустычна-фiзiчныя якасцi на трох узроўнях. 
Першы, марфалагічны, вызначае якасныя характарыстыкi гуку, якія запраграмiраваны ў 
канструкцыi iнструмента, спецыфiцы гуказдабывання (смык, плектар, палачка, струмень 
паветра i iнш.). Нацыянальны гукаiдэал iнструмента закадзiраваны ў матэрыялах i 
канструкцыi, адметнасцях гуказдабывання, форме, памерах інструмента і інш. Напрыклад, 
для атрымання ў дудкi лѐгкага празрыстага “сiпу” патрэбна, каб стоўп паветра рассякаўся 
аб зрэз у “галаснiку” крыху вышэй сярэдзiны (iнфармацыя майстра А. Еўдакiмава).  

На фарміраванне ГIК уплываюць выканальнiцкая спецыфiка, музычная стылiстыка 
iнструментаў, яны адкрываюць новыя iнтанацыйна-вобразныя i каларыстычныя адценнi, 
што абуджаюць прыроду спрадвечнага гукаiдэалу iнструмента ў новай якасцi – 
акадэмiчнай эстэтыцы гуку. Гукаiдэал iнструмента – гэта музычна-слыхавыя ўяўленнi пра 
якасна гукавыя, тэмбравыя i музычна-эстэтычныя ўласцiвасцi музычнага гуку ў працэсе 
выканання [1, с. 116].  

Другi ўзровень, музычна-акустычны, ѐн звязаны з даводкай усiх элементаў музычнага 
гуку. Настройка iнструмента ажыццяўляецца пад камертон (ля першай актавы – 220–240 
х/сек). Музычна-акустычны ўзровень звязаны з тэхналагiчнымi i акустычнымi 
параметрамi i рэзанiруючымi ўласцiвасцямi гуку, што абумоўлены якасцю матэрыялаў, 
дасканалай апрацоўкай, уласцiвасцямi, што фармiруюць ГIК па канонах акадэмiчнай 
эстэтыкi. 

Трэцi ўзровень – выканальнiцкi гукаiдэал, што выяўляецца ў майстэрстве музыканта 
праз прыѐмы iгры i сродкi музычнай выразнасцi. Гукаiдэал iнструмента iснуе на двух 
узроўнях: iдэальна – у музычна-слыхавых уяўленнях i рэальна – у працэсе выканання. 
Кожны ўзровень i элемент сiстэмы мэтанакiравана працуюць на ўвасабленне 
нацыянальных тэмбрава-гукавых характарыстык iнструмента, вобразнага строю музыкi. 
“Адбываецца” вопыт абагульнення элементаў гэтай мовы ў новую стадыю музычнага 
ўсведамлення”, што ўвасабляе сэнс “сапраўднасцi iнтанацыi”, г. зн. тону – “спрадвечнага 
амаладжэння музыкi” (Б. Асафьеў) [2, с. 28]. Здзяйсняецца працэс пераiнтанавання 
народнага гукаiдэалу ў канонах акадэмiчнай эстэтыкi. 

Эстэтычныя i акустычныя характарыстыкi музычнага гуку дакладна рэгламентаваны 
тыпам культуры. “Адрозніваюцца тыпы культур, i тады супрацьстаянне стыляў з’яўляецца 
вынiкам гэтых адметнасцей” [3, с. 25].  

Першыя эксперыменты па мадыфiкацыi беларускiх народных iнструментаў, 
пераiнтанаванні старажытных ладоў у храматычны лад i агульнай рэканструкцыi 
цымбалаў (стварэнне сямействаў – прымы, альт, бас) былi распачаты Д. Захарам i К. 
Сушкевiчам яшчэ ў даваенны перыяд. “Адным са шляхоў падобнага аднаўлення стала 
ўзаемадзеянне традыцый нацыянальнага фальклору i акадэмiчнага музычнага мастацтва 
[13, с. 13]. У пасляваенны час В. Крайко вырабляў мадыфiкаваныя дудкi i лiры. Гэты 
вопыт працягнулі майстры У. Пузыня, У. Жукоўскi, В. Пратасевiч,          М. Скрамблевiч, 
В. Кульпiн. Мадыфiкацыю акарын здзейсніў Д. Гром. 

У працэсе выканальнiцкай практыкi шлiфавалiся музычна-акустычныя якасцi 
iнструментаў. Навукова-практычныя эксперыменты па даследаванні нацыянальна-
характэрных адметнасцей гукаiдэалу беларускiх народных iнструментаў праводзiлiся i 
музыкантамi. Так, I. Жыновiчам былi зафiксаваны разнастайныя строi народных 
цымбалаў, мясцовыя варыянты дыятанiчных цымбалаў, якiя паводле класiфiкацыi І. 
Жыновiча маюць некалькi тыпаў строяў: ладавы (дыятанiчны), ладавы з храматызмамi ў 
верхнiм рэгiстры, ладавы храматычны ў нiзкiм рэгiстры, няпоўны храматычны з ладавым, 
цэлатонны і інш. [4, с. 52]. Цэлатонны, як i iншыя, быў зафiксаваны i аўтарам гэтага 

артыкула ў экспедыцыях 1988 – 1998 гг. у Пастаўскiм раѐне Вiцебскай вобласцi i 
Мядзельскiм раѐне Мiнскай вобласцi [10, с. 108–110]. Агульны дыяпазон народных 
цымбалаў ахоплiвае дзве з паловай актавы. Неабходна дадаць, што з навукова-
практычнага боку сабраныя матэрыялы сведчаць яшчэ i пра традыцыйныя варыянты 
тэсiтур народных цымбалаў: высокая, сярэдняя i нiзкая (паводле народнай тэрмiналогіі), 
што сугучна iдэi варыянтнасцi каларыту груп у цымбальным аркестры (прымы, альт, бас).  

Тэмбр з’яўляецца абагульняючай характарыстыкай музычнага гуку. «Гэтыя працэсы 
можна вiдавочна назiраць у беларускiм народным iнструментальным мастацтве ў такой 
самабытнай з’яве, як “траiстая музыка”» [7, с. 178]. Наш творчы эксперымент ажыц-
цяўляўся на арыгiнальных сачыненнях для капэлы тыпу “траiстая музыка”. Укараненне ў 
аркестр “Спадчына” (БДУ культуры і мастацтваў) драўляна-духавой групы як асноўнай (а 
не эпiзадычнай) паставiла задачу строю. Галоўная ўвага была засяроджана на iнтанаваннi i 
гуказдабываннi, спалучэннi строяў дуды i сямейства дудак, усiх груп аркестра. 
Беларускімі кампазітарамі напiсаны сачыненнi для iнструментальнага складу траiстай 
музыкi: А. Рашчынскiм (“Калядныя iгрышчы”), У. Кур’янам (“Капыльскiя дудары”), В. 
Войцiкам (“Беларуская вечарынка”), В. Кузняцовам (“Трасуха” i“ Веснавыя забаўкi” – 
першы твор для сола дуды з капэлай “траiстая музыка”), М. Сiратой (канцэртая п’еса “ 
Кавалi”, “Купалачка”) i iнш. [12 , с. 6–8]. 

У вынiку шматгадовай даследчай, экспедыцыйнай i выканальнiцкай дзейнасцi, 
супрацоўнiцтва з майстрамi былi зроблены наступныя вывады: павелiчэнне дыяпазону 
дудак абумоўлена прыѐмамi iгры; закрыццѐ адтулін напалову ўзбагачае гукарады 
паўтонамі; існуюць два гукарады аэрафонаў: па канструкцыi інструмента і выканальнiцкi 
(варыянты аплiкатуры); дынамічныя градацыі выконваюцца шляхам пераходу на f – у 
высокую тэсiтуру i на p – у нiзкую; на фармiраванне тэмбру ўплываюць памеры галаснiка: 
чым шырэйшы галаснiк, тым ярчэйшы гук, чым вузейшы, тым больш высокiх абертонаў. 
Зрэз у галаснiку ўплывае на абертонавы рад. Чым больш востры зрэз, тым больш высокiх 
абертонаў. Струмень паветра павiнен рассякацца на сярэдзiне аб зрэз галаснiка, у такiм 
выпадку гук будзе больш яркi; калi струмень паветра крышачку змясцiць уверх, то гук 
будзе цiшэйшым, але больш пяшчотным; памяншэнне свiстковай шчылiны i галаснiка 
стварае вiбрацыю гуку; адлегласць памiж галаснiком i першай адтулiнай уплывае на 
дыяпазон iнструмента; пашырэнне галоўкi дудкi павялiчвае дыяпазон першага гуку на 
паўтон [11, с. 147]. Iнтанацыйныя i тэмбравыя сугуччы абумоўлены традыцыямi вырабу. 
У сувязi з гэтым iнструменты ў групе павiнны быць ад аднаго майстра. 

Можна зрабiць выснову, што ў працэсе гiстарычнага развiцця адбываліся змена 
эстэтычных iдэалаў у культуры i мастацтве, сацыяльнае i эстэтычнае пераасэнсаванне 
народных музычных iдэалаў. Беларускiя народныя акадэмiчныя інструменты сталi 
своеасаблівымі помнікамі музычнай культуры, у якіх закадзіраваны этнагенез музычных 
традыцый. Асаблiвасцi функцыянавання народных музычных iнструментаў у сiстэме 
культуры праграмiруюць спецыфiку iх гукаiдэалу i ўвасабляюць новы тып музычнага 
мыслення. Тэмбры беларускiх iнструментаў становяцца “этнiчнымi сiмваламi” 
нацыянальнай культуры i мастацтва. 

